
«Тасдиқ мекунам» 
йналмилалии 

стон 
октори

Ректори До 
забонҳои х 
ба номи С< 
илм: и

да Ж.Б.
” январи

Тақризи 

муассисаи пешбар ба диссертатсияи Мерганзода Манучеҳри Бекназар 

дар мавзуи «Поэтикаи осори ғиноии Адиб Собири Тирмизӣ», ки барои 

дарёфти дараҷаи илмии доктори фалсафа (РИВ) - аз рӯйи ихтисоси 

6П020500 - Филология (60020501 - Адабиёти тоҷик) пешниҳод шудааст.
Мутобиқати муҳтавои диссертатсия бо ихтисос ё соҳаи илм. 

Диссертатсияи Мерганзода Манучеҳри Бекназар дар мавзуи «Поэтикаи 

осори ғиноии Адиб Собири Тирмизӣ» дар доираи татбиқи зербанди 4-5-и 

“Номгӯйи самтҳои афзалиятноки рушди илм, техника ва технология дар 

Ҷумҳурии Тоҷикистон барои солҳои 2015-2020”, ки бо Қарори Ҳукумати 

Ҷумҳурии Тоҷикистон, №765, аз 4 декабри соли 2014 тасдиқ гардидааст, 

анҷом дода шудааст ва он ба банди 5-уми бахши “Соҳаи таҳқиқот”-и 

шиносномаи ихтисоси 6П020500 - Филология (6В020501 - Адабиёти 

тоҷик) мутобиқат менамояд.

Масъалаи омӯзиши адабиёти классикии форсии тоҷикӣ, хоса 

намояндагони барҷастаи он, аз ҷумлаи масоили муҳим ва мубрами 

адабиётшиносии муосир маҳсуб меёбад.

Масоили дигари ҷолиби таваҷҷуҳ омӯзиш ва таҳқиқи ҳаматарафаи 

ҷанбаҳои адабию ҳунарии шеъри классикии форсии тоҷикӣ мебошад. Ин 

нукта ҳам мубрамияти омӯзиши поэтикаи ашъори Адиб Собири 

Тирмизиро, ки дар диссертатсияи М. Мерганзода мавриди баррасӣ 

қарор мегирад, таъйид менамояд. Воқеан, Адиб Собир аз шоирони 

тавоно ва бомаҳорати адабиёти асрҳои Х1-ХП аст, ки бо ашъори рангин 

ва ҳунариаш дар ташаккули анвои шеъри классикӣ дар давраи мазкур 

нақши муҳим гузоштааст. Ашъори ин шоири тавоно ҳам аз лиҳози 

мазмуну муҳтаво ва ҳам аз нигоҳи корбасти унсурҳои поэтикаи шеъри 

суннатӣ вижагиҳои хос дошта, қобили омӯзиш ва таҳқиқ мебошад.

Диссертант дар муқаддимаи таҳқиқоти худ чандин хусусиятҳои 

муҳимми адабию ҳунарии ашъори Адиб Собирро таъкид намуда, 

зарурат ва аҳаммияти назарию амалии омӯзиши онро ба таври возеҳ 

нишон медиҳад. Таъкид менамояд, ки ҳадафи асосии таҳқиқоти мазкур 

баррасии ҷомеу фарогири ҷанбаҳои поэтикии ашъори шоир, аз ҷумла 

шеваҳои корбурди авзони аруз, анвои қофия ва радиф, санъатҳои бадеӣ, 

анвои адабӣ, забон, сабк ва ғайра мебошад. Дар диссертатсия таъкид 

мешавад, ки ашъори ғиноии адабиёти давраи мазкур ва хоса, ашъори 

Адиб Собир, аҳаммияти вижаи илмӣ, адабию зебоишинохтӣ ва 

маърифатӣ дорад, ки он дар маҷмуъ, барои шинохти воқеии шеъру адаби 

форсии тоҷикии асрҳои Х1-ХП муҳим аст.

Саҳми шахсии довталаб дар ҳалли масъалаи илмӣ ё корбурди 

проблемаи илмй бо арзёбии аҳамияти он. Бояд гуфт, ки ҷанбаҳои 

назарию амалӣ, дидгоҳи илмӣ, дараҷаи шинохти илмӣ ва баррасии 

масъалаҳо, натиҷагирӣ ва хулосабарориҳои довталаби дараҷаи илмӣ, 

нуктаҳои асосии ба ҳимоя пешниҳодшаванда ва ғайра саҳми шахсии 

диссертантро дар таҳқиқи мавзуи мавриди назар ифода менамояд. Илова 

бар ин, саҳми шахсии диссертант боз дар он зоҳир мешавад, ки ӯ 

нахустин маротиба поэтикаи ашъори Адиб Собири Тирмизиро мавриди 

пажуҳиши монографӣ қарор медиҳад. Аз ин ҷиҳат, диссертант ба як 

қатор масъалаҳои марбут ба ҳунари адабии суханварони асрҳои Х1-ХП 

равшанӣ меандозад.

Нашри мақолаҳои алоҳида, маърузаю гузоришҳои илмӣ дар робита 

ба мавзуи диссертатсия низ бозгӯкунандаи саҳми диссертант дар таҳқиқи 

мавзуи мазкур мебошад. Диссертатсияи мавриди назар натиҷаи заҳмати 

чандинсолаи диссертант буда, он баъди танзиму таҳрир ва такмили 

чандинкарата аз тарафи диссертант дар шакли комилу анҷомёфта 

пешниҳод шудааст.

Натиҷаҳои мушаххаси илмй, ки барои он ба довталаб додани 

дараҷаи илмии дархостшаванда мумкин аст. Диссертатсия дар шакли 

куллӣ дар се бобу сездаҳ фасли ҷудогона таҳия гардидааст, ки дар онҳо 

масъалаҳои мушаххаси марбут ба мавзуи диссертатсия баррасӣ мешавад 

ва диссертант ба хулосаҳо ва натиҷаҳои қобили таваҷҷуҳ мерасад.

Дар боби аввали диссертатсия муҳаққиқ авзои сиёсӣ, илмию адабӣ 

ва фарҳангии замони зиндагии Адиб Собирро дар се фасли алоҳида 

баррасӣ менамояд. Таъкид мешавад, ки вазъи сиёсию иҷтимоии Хуросон 

дар нимаи дуюми асри XI ва аввали асри XII бар асари задухӯрдҳои 

дохилии хокимони Ғазнавию Салҷуқӣ хеле мураккаб ва печида буд. 

Аммо, сарфи назар аз ин нооромиҳои сиёсӣ, чунонки диссертант ишора 

менамояд, илму адабиёт дар сарзаминҳои Хуросону Мовароуннаҳр рӯ бя 

инкишоф буд. Махсусан, баъди дар ин зарзаминҳо қудратро ба даст 

гирифтани Салҷуқиён барои инкишофи бештари шеъру адабиёт замина 

фароҳам омад, ки дар ин нақши вазири соҳибтадбир Хоҷа Низомулмулк 

Аҳмади Тусӣ хеле бузург мебошад. Фаъолияти босамари мадрасаи 

Низомия аз тадбирҳои муҳимми ин вазири хирадманд дар масири рутттди 

илму адаб аст.
Дар боби дуюми диссертатсия масъалаи таркиби жанрии девони 

шоир, сохтор ва хусусиятҳои адабию ҳунарии қасоиди Адиб Собир 

мавриди баррасӣ қарор мегирад. Фасли якуми ин боб “Девони Адиб 

Собири Тирмизӣ ва таркиби жанрии он” унвон дорад. Дар ин бахш 

нусхаҳои мавҷудаи девони шоир, миқдори абёти он дар заминаи 

баррасии чандин нашри қобили эътимоди девони шоир мушаххас карда 
мешавад.

Бояд гуфт, ки Адиб Собир дар таърихи адабиёти форсии тоҷикӣ 

ҳамчун шоири қасидасаро шинохта шудааст. Ба ҳамин хотир, диссертант 

ин паҳлуи эҷодиёти шоирро дар фасли дуюми боби диссертатсия ба 

таври мушаххас мавриди баррасӣ қарор медиҳад. Таъкид мешавад, ки 

қисми бештари девони Адиб Собир фарогири жанри қасида буда, ӯро 

ҳамчун шоири қасидасаро муаррифӣ менамояд. Аксари тазкиранависон 

Адиб Собирро ҳамчун шоири қасидасаро мешиносанд, ки ин ҳам 

безамина нест. Қасоиди шоир аз ҷиҳати сохту таркиб ва устухонбандӣ, 

асосан марбут ба анвои қасоиди комил ва муқтазаб мебошад. Ин ҷиҳати 

қасоиди шоир дар фасли сеюми боби мазкур ба таври муфассал мавриди 

баррасй қарор мегирад. Диссертант зимни тахдилҳои фарогир ва оморӣ 

137 қасидаи Адиб Собирро аз нигоҳи сохтори жанрӣ баррасӣ намуда, 

собит месозад, ки 124 қасидаи ӯ комил ва қасидаҳои боқимонда муқтазаб 

мебошанд. Дар баробари ин, диссертант мамдуҳони қасоиди шоирро дар 

фасли алоҳида таҳқиқ менамояд. Зикр мегардад, ки аксари мамдуҳони 

шоир ҳокимон ва шахсиятҳои бонуфузи замон буданд. Диссертант ба 

ҷанбаи мазкури қасоиди Адиб Собир ишора намуда, арзиши хос 

доштани тасвири шахсиятҳои маъруф, олимону адибон, риҷоли сиёсӣ ва 

ғайраро таъкид менамояд.

Дар боби сеюми диссертатсия масоили марбут ба поэтикаи ашъори 

Адиб Собири Тирмизӣ ба таҳқиқ гирифта мешавад. Дар фасли якуми 

боби мазкур муаллиф “Рисолаи аруз”-и шоирро баррасй намуда, таъкид 

мекунад, ки Адиб Собирро бояд ба ҳайси яке аз аввалин арузиёни Аҷам 

эътироф кард. Воқеан, ин рисолаи шоир ҳамчун сарчашмаи илмию адабӣ 

арзиши хос дорад. Адиб Собир рисолаи мазкурро ба назм таълиф 

намудааст, ки он далели ҳунари баланди шоирии муаллиф маҳсуб 

меёбад. Диссертант дуруст таъкид менамояд, ин рисола хусусияти 

дастурию таълимй дошта, он бо забони содаву оммафаҳм таълиф 
гардидааст.

Дар фаслҳои баъдии боби сеюми диссертатсия авзони қасоид, 

ғазалиёт, қитъаот, рубоиёт ва таркиббандҳои шоир ба таври алоҳида 

баррасӣ мегардад ва хасоиси хоси авзони анвои мазкури ашъори шоир 

ба таври мушаххас равшан мегардад. Аз ҷумла, таъкид мешавад, ки 

Адиб Собири Тирмизӣ қасоидашро дар 8 баҳру 30 навъи авзони шеъри 

форсии тоҷикӣ ва 1 баҳри хоси арузи араб - басит эҷод намудааст. Илова 

бар ин, шоир дар эҷоди ғазал, қитъа ва таркиббанд, асосан аз баҳрҳои 

ҳазаҷ, рамал, мутақориб, музореъ, хафиф, муҷтасс, сареъ ва мунсареҳ 

истифода намудааст. Инчунин, зикр мегардад, ки Адиб Собири Тирмизӣ 

рубоиёташро танҳо дар шаҷараи ахраб суруда, дар шаҷараи ахрам рубол 

эҷод накардааст.

Дар фасл ва зерфаслҳои баъдии боби сеюми диссертатсия масъалаи 

корбасти анвои қофия, радиф, санъатҳои бадеӣ ва ғайра муфассал 

баррасӣ мегардад. Дар мавриди ҳунари қофиясозии шоир диссертант 

дуруст таъкид менамояд, ки Адиб Собир дар қофиябандии анвои қасида, 

таркиббанд, ғазал, қитъа, рубоӣ ва ғайра ба навпардозиҳои ҷолиб даст 

мезанад. Бо вуҷуди ин, диссертант барои муайян ва дақиқ шудани 

истифодаи радиф дар қасоиди асрҳои Х1-ХП девонҳои 18 шоир, аз ҷумла 

Ҳаким Унсурӣ, Фаррухии Систонӣ, Манучеҳрии Домғонӣ, Рашиди 

Ватвот, Анварии Абевардӣ, Абдулвосеи Ҷабалӣ, Саноии Ғазнавӣ, 

Хоқонии Шарвонй, Абулфараҷи Рунӣ, Масъуди Саъди Салмон, Сайид 

Ҳасани Ғазнавӣ, Амъақи Бухороӣ, Сӯзании Самарқандӣ, Азрақии 

Ҳиравиро мавриди омӯзиш ва муқоиса қарор дода, ҳунару мавқеи Адиб 

Собири Тирмизиро дар коргирӣ аз радифҳои наву ҷадид дар байни 

шоирон муайян намудааст. Аз таҳқиқи диссертатсионӣ маълум мегардад, 

ки дар ин давра шоирон радифҳои якхела, мисли «абру офтоб», «оташу 

об», «офтоб», «моҳу офтоб», «офтоб», «оташ» ва «об»-ро баҳри имтиҳон 

ва ҳунари шоирӣ истифода намуда, ҳунари худро дар шеъру шоирй собит 

намудаанд. Воқеан, Адиб Собир дар таърихи адабиёти форсии тоҷикӣ 

ҳамчун шоири тозагӯ ва навовар эътироф мегардад. Масъалаи забон ва 

сабки баёни шоир дар адабиётшиносӣ баҳснок сурат гирифтааст. Қисме 

аз ашъори шоир содаву равон ва оммафаҳм ва қисми дигари он 

мураккабу печида аст. Муҳаққиқ таъкид мекунад, ки ашъори шоир бар 

пояи ду сабки адабӣ - хуросонй ва ироқӣ қарор дорад, вале тамоюли 

эҷодии шоир ба сабки ироқӣ бештар ба мушоҳида мерасад. Дар 

диссертатсия ҳунари шоирии Адиб Собир дар заминаи баррасии 

муфассали сохтори бадеии ашъораш таъкид мешавад. Дар фасли 

шашуми боби мазкур масъалаи “Нақши воситаҳои тасвири бадей дар 

ашъори ғиноии шоир” баррасӣ гардида, ҳунару ибтикороти Адиб 

Собири Тирмизй дар истифодаи санъатҳои бадей мушаххас шудааст. Аз 

ҷумла, зикр мегардад, ки Адиб Собир намояндаи барҷастаи “Қасоиди 

маснуъ” буда, санъатҳои бадеӣ: ташбеҳ, талмеҳ, истиора, тавсиф, 

муболиға, ирсоли масал, саволу ҷавоб, шумор, тақсим, лаффу нашр, 
таҷоҳули ориф, луғз, илтизом, иштиқоқ, таҷнис, акс, зуқофиятайн, ҳоҷиб, 

лабрас, такрор, тарсеъ, муламмаъ ва истихроҷро хеле моҳирона ва 
устодона истифода намудааст.

Хулосаҳо ва натиҷагириҳои муҳаққиқ асосан, дар заминаи 

таҳлилҳои мушаххас ва баррасиҳои фарогир сурат мегиранд. ки аксари 

он пояи устувори илмию пажуҳишӣ доранд. Дар баробари муҳассаноти 

зикргардида дар диссертатсия баъзе камбудию норасоиҳо низ ба назар 

расиданд, ки зикрашон ба фоидаи кор хоҳад буд:
1. Дар муқаддимаи диссертатсия, хоса дар бахшҳои объекти таҳқиқ ва 

предмети таҳқиқ нусхаҳои хаттии ашъори шоир сарфи назар 

шудааст.
2. Дар боби якуми диссертатсия, махсусан фасли “Вазъи сиёсию 

иҷтимоӣ” хеле муфассал тавзеҳ дода мешавад, ки ба назари мо 
сухан ба дарозо расидааст.

3. Дар боби дуюми диссертатсия агар масоили фаслҳои 3-4 дар 

якҷоягӣ баррасӣ мешуд, беҳтар буд.

4. Фасли чоруми боби дуюми диссертатсия асосан характери тавсифӣ 

дорад.
5. Дар диссертатсия муҳаққиқ бештар ба матнҳои илмӣ-оммавии 

ашъори шоир такя кардааст.
6. Дар матни диссертатсия баъзе ғалатҳои имлоию техникӣ ба 

мушоҳида мерасанд, ки онҳоро бояд ислоҳ кард.

Камбудиҳои зикргардида аҳаммияти илмию пажуҳишии 

диссертатсияро кам намегардонанд, онҳо ислоҳшаванда буда, ба 

моҳияти таҳқиқоти мазкур халал ворид намесозанд.

Автореферати диссертатсия (ба забонҳои русӣ ва тоҷикй), 

таълифоти илмии дар ин замина ба нашррасидаи диссертант, мазмуну 

муҳтавои таҳқиқоти мазкурро ба пуррагӣ инъикос ва ифода менамоянд. 

Чунонки аз феҳристи таълифоти М. Мерганзода бармеояд, ӯ доир ба 

мавзуи диссертатсия 8 мақола ба нашр расонидааст, ки 6-тои он дар 

маҷаллаҳои тақризшавандаи КОА-и назди Президенти Ҷумҳурии 

Тоҷикистон ба табъ расидаанд. Дар маҷмуъ, диссертатсияи М. 

Мерганзода дар мавзуи “Поэтикаи осори ғиноии Адиб Собири 

Тирмизӣ”, ки таҳти роҳбарии номзади илми филология, дотсент Саидов 

Саидраҳмон иҷро шудааст, кори илмию тахассусии анҷомёфта буда, 

арзишманд дониста мешавад.

Мутобиқати тахассуси илмии довталаб ба дараҷаи илмй. 

Диссертатсияи Мерганзода Манучеҳри Бекназар дар мавзуи “Поэтикаи 

осори ғиноии Адиб Собири Тирмизӣ” ба талаботи бандҳои 31-37-и 

Тартиби додани дараҷаҳои илмӣ, ки бо Қарори Ҳукумати Ҷумҳурич 

Тоҷикистон аз 30 июни соли 2021, таҳти №267 тасдиқ шудааст, мувофиқ 

буда, муаллифи он сазовори дарёфти дараҷаи илмии доктори фалсафа

(РЬВ) - аз рӯйи ихтисоси 6В020500 - Филология (60020501 - Адабиёти 

тоҷик) мебошад.

Тақриз дар ҷаласаи кафедраи назария ва таърихи адабиёти ДБЗХТ 

ба номи С. Улуғзода аз 31-уми январи соли 2023, суратҷаласаи №6 

муҳокима ва тасдиқ гардид.

Дар ҷаласаи кафедра иштирок доштанд: 16 нафар. Натиҷаи 
овоздиҳй: «тарафдор» -16 нафар, «зид» - нест, «бетараф» - нест.

Раиси ҷаласа: 
номзади илми филология, дотсент, 
мудири кафедраи назария ва таърихи адабиёти 
Донишгоҳи байналмилалии забонҳои хориҷии 
Тоҷикистон ба номи Сотим Улуғзода ль

Эксперт:
номзади илми филология, дотсенти
кафедраи назария ва таърихи адабиёти 
Донишгоҳи байналмилалии забонҳои хориҷии 
Тоҷикистон ба номи Сотим Улуғзода

Котиби илмии ҷаласа:
номзади илми филология, дотсенти
кафедраи назария ва таърихи адабиёти
Донишгоҳи байналмилалии забонҳои хориҷии 
Тоҷикистон ба номи Сотим Улуғзода -—

Шамсов Н. С.

Раҳимова М. И.

Боев Ш. Э.

Имзоҳои н.и.ф. Шамсов Н.С., н.и.ф. Раҳимова М. И. ва 
н.и.ф. Боев Ш. Э.— ро тасдиқ мекунам:

Сардори раёсати кадрҳои
ДБЗХТ ба номи Сотим Улугзода

734019, ш. Душанбе,
кӯчаи Ф.Муҳаммадиев 17/6, 
тел.(+992 37) 232-50-00;
Е-таП: 8Ъат5О¥1960@таИ.ги.
31-уми январи соли 2023

Юсупова Б. Ғ.

